
     Azul meṛṛa fell-awen a leḥbab-nneɣ, a kunwi a kunemti i d-yeqqimen akka yid-neɣ. kunwi 
i d-ismaḥsisen i tedwilt n Wawal n Tudert. Nessaram dakken ad nesɛeddit lewqat yelhan, 
lewqat igerzen, lewqat ittubarken s leḥḍeṛ n Ṛṛuḥ Iqedsen; Ṛṛuḥ n Sidi Ṛebbi Ɛlayen, ara a ɣ-
iɛiwnen iwakken ad nefhem Awal n Sidi Ṛebbi yellan d tudert yellan d tidett i lebda. 

     Akka, dima nettkemmil awal ɣef ayen yeɛnan Laṣel n Ddunit d wayen yuran deg-es di 
Lɛahd Aqdim akka. Ayen yuran tikkelt-agi deg ixf wis 35, ad nkemmel ameslay fell-as. Di 
tedwilt n wass-agi a d-nawi awal ɣef ayen yeɛnan kra n temsal, imi di yal tadwilt nettawi-d 
ayen iḍarrun d wid yextaṛ Sidi Ṛebbin d yergazen d tilawin i yesexdem Sidi Ṛebbi, lanbeyya 
yettwasnen aṭas. Amdya d Ibṛahim, Isḥaq, Yeɛqub n wiyaḍ meṛṛa yessen Sidi Ṛebbi, yebɣa a 
ɣ-d-yesɣeṛ, imi nutni jeṛben, ḥkan-aɣ-d, ǧǧan-aɣ-d ayen xedmen d wayen ɛacen d wayen 
ddren iwakken a ɣ-yili d tamsirt, ad nelmed deg-es nukni ass-agi iwakken ad nelḥu di tikli 
yeṣfan; ad nelḥu tikli zeddigen zdat n Sidi Ṛebbi. 

     Akka a leḥbab, llant leḥwayeǧ i d-yettuɣalen, lemtel mi ara ad nessel akka i walbaɛḍ a d-
yini ad nemmet akk. Akka i neqqaṛ mi ara ad yili nesla ɣef ḥedd a d-iniɣ yeffeɣ si ddunit-agi, 
yekcem akal dayen, yessufeɣ ṛṛuḥ, neqqaṛ akk ad nemmet, ulac win ad yeddren. Dɣa aẓekka a 
leḥbabd win ad icerken akk imdanen meṛṛa, ama d win yeɣran ama d win ur neɣri, win yesɛan 
neɣ win ur nesɛi, d argaz neɣ d tameṭṭut, d win iḥekkmen neɣ d win yettwaḥkmen, ad nɛeddi 
akk syenna. Aṭas i yecnan ɣef aya, aṭas i yennan amek ad teḍru i wemdan imi yeffeɣ-ed sef 
wakal ad yuɣal ɣef wakal. 

     Nezmer ad nemxalaf a leḥbab deg waṭas n tɣawsiwin, deg waṭas n tlufa, nezmer ad nili d 
wid yeɣran, d wid yessnen, d wid ifehmen timsal, neɣ ad nili d wid ur nefhim ara, d wid 
yesɛan neɣ d wid ur nesɛi ara, lameɛna tamsalt n lmut n lmut a leḥbab, tamsalt n wakal, 
tamsalt n uẓekka, ulac win izemren a tt-yekkes. Am akka iqqaṛen: Ass mi i d-nlul ur d-newwi 
kra yid-neɣ, ad nṛuḥ daɣen ur nettawi kra yid-neɣ. 

     Di tseddaṛin tis 16 alamma d tis 19 dima deg ixf wis 35 yura wakka: Yeɛqub aked twacult-
is fɣen-d si Betel, beɛden s yenna, mi akken llan leḥḥun, beɛden akka kra n ciṭuḥ ɣef yiwen n 
wemkan i wumi qqaṛen Ifṛaṭa dɣa Rachel terba-d tefka-d talalit i yiwen n llufan. Tadist-agi 
teɛtteb-itt aṭas, ladɣa aɣbel-agi n tarrawt yesɛeb fell-as aṭas. Akken i d-teffeɣ llufan si tɛebbuṭ-
is, lqabla i tt-iqublen tenna-yas: Sbeṛ, sbeṛ kan ur ttaggad, atan d aqcic a d-yefɣen. Lameɛna 
Rachel tettmettat. Akken i tettmettat tefka isem i mmi-s i d-ilulen tsemma-yas Ben-Ɛuni. 
Lameɛna seg imi i temmut ɣer da, baba-s ibeddel-as isem yefka-yas isem nniḍen, isemma-yas 
Benyamin. Racel temmut, tewweḍ leɛfu Ṛebbi, tettwamḍel deg ubrid n Ifṛata, ayen yellan 
daɣen d Bit-Lḥem. Yeɛqub yeddem-ed yebna yiwet n tɣalaṭ s ufella n uẓekka-ines. Aya yura a 
leḥbab deg ixf 35, taseddaṛt 16 alamma d tis 19. 

     Neẓra a leḥbab amek arraw n Yeɛqub i xedmen di temdint nni n Sicem, mi akken i nɣan 
irgazen d warrac akk n temdint nni. Neẓra akk amek i d-fɣen syenna, d tarewla i rewlen deg 
wayen xedmen. Xedmen aya ɣef ddemma n wayen i d-yeḍran i weltma-tsen Dina. Neẓra belli 
aqcic nni iwumi semman Sicem mmi-s n Ḥemmur, yeddem-itt, yuker-itt, yekkes fell-as sser. 



Dɣa ayetma-s ur fṛiḥen ara s waya, ur sen-yeɛǧib ara lḥal, bɣan a d-rren ttar. Ṛuḥen nɣan 
irgazen, nɣan arrac, ddmen ayen yellan di temdint dɣa ṛuḥen fɣen s yenna. 

     Benyamin d aqcic wis 12 n Yeɛqub. Racel a leḥbab nenna-d tella d tiɛiqeṛt, d Liya i d-
yefkan dderya d tamezwarut i Yeɛqub. Racel tessuter i Sidi Ṛebbi, tebɣa ula d nettat a d-tesɛu 
dderya. Tesɛa-d mmi-s amezwaru, lameɛna ur tesukef ara, tessuter i Sidi Ṛebbi iwakken a s-d-
yefk aqcic nniḍen. Sidi Ṛebbi yerra-d i teɣri-ines yefka-yas-d Benyamin. Acu kan mi akken i 
d-tella tlalit n Benyamin nettat tessufeɣ ṛṛuḥ axaṭer tɛetteb-itt tadist, ur d-terbi ara s shala, 
tewweḍ leɛfu Ṛebbi. 

     Ma yella nezmer ad nbedd ciṭuḥ ɣef aya a leḥbab, a d-nmekti dakken ula di tmurt-nneɣ 
aṭas n tlawin i yettmettaten, ur d-qqaṛeɣ ara akka tura, lameɛna kra n iseggasen akka ar deffir, 
weqbel ad ilin sbiṭaṛat, uqbel ad ilint ddwawi, uqbel ad tettqeddem akka ciṭuḥ liḥala, aṭas n 
tlawin i yemmuten, aṭas n llufanat i yemmuten, akka mi ara ad yili lawan n tarawt. Ayagi 
mačči d ayen yellan d ajdid di lewqat iɛeddan, lameɛna d ayen i d-iḍarrun kul ass. 

     Yeɛqub, mi iwala akken nni tameṭṭut-is tenṭaṛ aṭas mi i d-tefka talalit i mmi-s Benyamin, 
dɣa mi i s-tefka isem Ben-Ɛuni, wagi lmeɛna-ines s tutlayt taɛibṛanit: Mmi-s n leqṛiḥ-iw. 
Ayagi axaṭer tettwaqṛaḥ, tnaɛtab aṭas mi akken i d-terba s Benyamin. Tsemma-yas akka. 
Lameɛna Isḥaq tɣaḍ-it aṭas, ibeddel-as isem, yefka-yas isem nniḍen, isemma-yas Benyamin. 
Ben-Yamin a leḥbab ayagi yebɣa a d-yini: Mmi-s uyeffus-iw. Yeɛqub iban tɣaḍ-it tmeṭṭut-is 
axaṭer iḥemmel-itt aṭas. Racel d tinna i yextaṛ ɣef Liya. Iban kan yenṭeṛ yeḥzen, yettru aṭas mi 
akken i temmut Racel. Dɣa qqimen-d warraw-iwn d arraw-is i iḥemmel s waṭas ɣef arraw n 
Liya. Aya d ayen ibanen a leḥbab, nukni s yemdanen dima nettmal ɣer wanda yemmal wul-
nneɣ, nettextiṛi, nxeddem akka lxilaf, tikwal ulamma di dderya-nneɣ. Nenna-d belli ayagi 
diri-t ur yelhi ara. 

      Rahel a leḥbab imi i temmut mačči d lmut, a d-iniɣ muqṛet di leɛmeṛ dɣa dayen teɛya 
temmut. Lameɛna temmut yiwet n lmut yewwi-d ad neɛṛeḍ iwakken ad nefhem ayɣer i d-yella 
wakka. Ma nmekta-d di tedwilin iɛeddan nenna-d belli Racel d nettat i d-yukren i baba-s 
tiɛencuṛin nni aked lmeṣnuɛat nni i iɛebbed. Iṛebbiten n lekdeb. Akka imi i d-yusa Laban, 
baba-s n Rachel, iwakken ad inadi fell-asent dɣa yenna i Yeɛqub: atan tukreḍ-iyi, d keččini i 
yi-ukren. Yeɛqub ur yeẓri ara belli d tameṭṭut-is Rachel i d-yukren i baba-s ayagi. Dɣa Yeɛqub 
yerfa aṭas. D acu i yexdem? Yenna: Win ixedmen akka ad yemmet. Akka i yenna Yeɛqub. 
Yeɛni neqqaṛ-as ddeɛwa n cceṛ. Win i xedmen akka atan a d-teɣli fell-as ddeɛwessu n lmut. 

     I ma yella nenna-d a leḥbab belli d aya i yeḍran aked Rachel, axaṭer mi ara ad nedɛu s 
ddeɛwat yelhan ḍerrunt-ed. Mi ara ad nedɛu s ddeɛwat ur nelhi ara, tid i wumi qqaṛen ddeɛwat 
n cceṛ ḍerrunt-ed daɣen. 

     Nukni a leḥbab s leqbayel nesɛa ayagi s waṭas. Nddeɛɛu s cceṛ ulamma i dderya-nneɣ. 
Kkes-it a k-ikkes Ṛebbi! Akka i neqqaṛ. Aya ur yelhi ara. A k-yefk Ṛebbi kada wa kada. A k-
yeṛz imi teṛziḍ lḥaǧa-nni. A k-yexdem akka, a k-yexdem akkin, a k-yexdem akka. Ayagi 
mačči d Ṛebbi ɛla kulli ḥal i yettṛuẓun neɣ i d-yettaran i ddeɛwat n cceṛ, lameɛna ilaq ad 
neḥsu belli yella weɛdaw n teṛwiḥin i xeddmen. Nleddi tawwurt mi ara ad nexdem ddeɛwa n 



cceṛ, ad nefk ddeɛwa n cceṛ dɣa aɛdaw nni n teṛwiḥin nleddi-yas tawwurt neqqaṛ-as: Xdem 
ayen tebɣiḍ, xdem cceṛ i tebɣiḍ, eṛṛeẓ neɣ efk-ed lehlak, neɣ xdem akkin xdem akka. 

     Nukni ass-agi mi i nessen Lmasiḥ, dayen neǧǧa ddeɛwat n cceṛ, neṭṭaxeṛ-asent axaṭer neẓra 
d acu i d lmeɛna-nsent. Axaṭer neẓra belli mačči d awal kan. A leḥbab, yelha ad nefk ddeɛwa 
n lxiṛ. Ayɣer ur nettak ara ddeɛwat n lxiṛ i dderya-nneɣ iwakken ad afen lxiṛ, ad afen ayen 
yelhan. Axaṭer azekka mi ara ad yili ddeɛwa nni n cceṛ i sen-nefka tepqli-d fell-asen d nukni 
ad yenṭaṛṛen, d nukni ad yettrun, d nukni ad iḥeznen axaṭer d dderya-nneɣ nḥemmel-iten aṭas. 

     Ass-agi a leḥbab, nwala qwant ddiyanat di ddunit. D acu i nextaṛ ass-agi iwakken ad 
neɛǧeb i Sidi Ṛebbi neɣ iwakken ad naweḍ ɣer Sidi Ṛebbi? Ahat a d-tinim nukni nufa-d akka 
ad nkemmel akka. Nukni nufa-d imawlan-nneɣ akka, nedda deg ubrid i d-ǧǧan imawlan-nneɣ. 
Ayagi a leḥbab yeɣleḍ. Abrid n imawlan d abrid-nsen nutni. Ddin n imawlan neɣ ddin n 
lejdud d ddin-nsen nutni. Lameɛna d acu-t webrid-iw nekkini? D acu-t ddin-iw nekkini? D 
wagi i d asteqsi i ilaq mkul yiwen a t-yefk i yiman-is. Azekka mi ara ad awḍeɣ zdat n Sidi 
Ṛebbi, ad iniɣ nekkini bwiɣ abrid n imawlan-iw mebɣiṛ ma xemmeɣ, mebɣiṛ ma yella ẓriɣ d 
acu i yi-nefɛen neɣ i yi-ilhan i nekkini, ayagi ur iṣliḥ ara a leḥbab. Mačči akka i yebɣa Sidi 
Ṛebbi imi mkul yiwen s uẓekka-ines. 

     Ass-a a leḥbab ma nenna-d aṭas iberdan i yellan di ddunit, xaṭi, iberdan akk ur ttawin ara ar 
Sidi Ṛebbi, yiwen n webrid kan i yellan, ilaq abrid -agi a t-id-naf wad nenadi fell-as, ad nẓer d 
acu i yettawin ɣer Sidi Ṛebbi. Sidi Ṛebbi yenna-d ma yella tennudam-d fell-i, nekkini a d-
beggeneɣ iman-iw ar ɣur-wen. Wagi d Awal iṣeḥḥan. Ma yella tebɣiḍ kečč neɣ kem ass-agi a 
wen-id-ibeggen Sidi Ṛebbi abrid ad tawim, sutert-as netta a wen-d-yerr lǧawab, a wen-d-
yesken abrid-is, abrid-is n tidett mačči d win i tebɛen wiyaḍ. D win ara ad tebɛeḍ kečč neɣ 
kem. D win ara ad tebɛeɣ nekk d yiman-iw. Imi mkul yiwen ad iqabel Sidi Ṛebbi ɣef yiman-
is. 

      Mi ara a d-nini daɣen tamsalt n ddin, a d-nehdeṛ a d-nini nekkini aqlin di ddin n leflani 
neɣ di ddin n leflani, aya a leḥbab ur yeṣliḥ ara axaṭer mačči d ddin i yebɣa Sidi Ṛebbi, Sidi 
Ṛebbi ur d-yefki ara ddin meɛna yefka-d abrid. Nukni mi ara a d-nettmeslay ɣef Sidi Ṛebbi, ur 
d-nettmeslay ara ɣef ddin, ur d-neqqaṛ ara d ddin i d abrid a yi-yawin ɣer Sidi Ṛebbi, lameɛna 
d acu i d-neqqaṛ, nettmeslay-ed ɣef webrid, nettmeslay-ed ɣef tidett, nettmeslay-ed ɣef tudert. 
A leḥbab, mi ara a d-nini nukni d imasiḥiyen yeɛni lmeɛna-ines mačči d wid itebɛen ddiyana 
tamasiḥit. Axaṭer tamasiḥit n tidett mačči d ddiyana, Lmasiḥ mačči d ddiyana. Ddiyana 
xedmen-tt-id yemdanen, lameɛna Sidi Ṛebbi yefka-d tidett ur d-yefki ara ddiyana  

     Ɣef wakka a leḥbab, ilaq ad nadi ad nissin abrid yettawin ɣer Sidi Ṛebbi. Sidi Ṛebbi mačči 
d ddiyana i yebɣa, mačči d tezdeg n iḍaṛṛen aked ifassen i yebɣa, yebɣa tezdeg d ubeddel n 
wulawen. D ayagi i yebɣa Sidi Ṛebbi. Abrid n Lmasiḥ d netta kan i izemren ad isiweḍ ɣer 
Sidi Ṛebbi. Mi ur tumineḍ ara, jeṛṛeb-it ad twaliḍ. Jeṛṛeb ad twaliḍ. Ulac d acu ad txesṛeḍ. 
Lmasiḥ d netta i d awḥid i d-yennan: Nekk d Abrid, nekk d Tidett, nekk d Tudert. Ur d-yenni 
ara nekk d abrid ger iberdan, yenna-d d nekk i d Abrid, ulac ḥedd nniḍen. Akka a leḥbab, 
yiwet n tidett kan i yellan, ayen yexḍan i tidett d lekdeb. Ilaq ad nmeyyez ɣef imeslayen-agi, 
ilaq ad nfekkeṛ, ad nẓer d acu i yebɣa a d-yini Sidi Ṛebbi deg Awal-is iwakken a s-naɣ awal. 



     A d-uɣaleɣ tura ɣer wayen yuran di tseddaṛt 20 alamma d 22, Yeɛqub yesbedd yiwet n 
tɣalaṭ ɣef uẓekka n Rachel. D ayen i d-yeqqimen alammi d ass-a. Nniɣ-d Yeɛqub, lameɛna a 
d-nmekti belli Sidi Ṛebbi ibeddel-as isem, isemma-yas Isṛayil. Isṛayil yekker s yenna yeddem 
abrid-is iṛuḥ ikemmel tikli. Yessers iqiḍunen-is deg yiwen n wemkan i wumi qqaṛen: Migdal-
Adder. Mi i yella dinna, dɣa teḍra-d yiwet n taluft anda yiwen n weqcic isem-is Ruban 
yeddukel aked Bilḥa. Dɣa mi i yesla s waya, yerfa aṭas. Bilḥa a leḥbab, nenna-d dakken d 
taqeddact n Racel i tella, dɣa Ruban yeẓdem fell-as imi dayen Rachel temmut. Isṛayil imi i 
yesla akka, Isṛayil, mi ara a d-nini Isṛayil akka tura lmeɛna-s d Yeɛqub. Nettmeslay-ed ɣef 
Yeɛqub. Imi i yesla yerfa aṭas. Ruban yekkes sser ɣef Bilḥa daɣen. Aya d ayen i d-iseɣlin 
lefqeɛ d reffu ameqwran, axaṭer mačči d ayen yelhan i yexdem yerna yekkes fell-as sser. 

     Ad nkemmel s leqṛaya, tiseddaṛin 27 alamma d tis 29. Yeɛqub yuɣal-ed ɣer baba-s di 
Mamri, zdat n yiwet n temdint i wumi qqaṛen Ɛaṛba, tamdint-agi ass-agi qqaṛen-as Hibṛun. 
Dɣa dinna i iɛac Ibṛahim aked Isḥaq. Isḥaq yewweḍ leɛmeṛ n 180 iseggasen dɣa yemmut 
yewweḍ leɛfu Ṛebbi. Yerna ɣer lejdud-is, iɛac aṭas n wussan. Dɣa arraw-is Ɛisu aked Yeɛqub, 
i yuɣalen d Isṛayil, meḍlen-t. Tamḍelt-agi n babat-sen Isḥaq tella-yasen iban kan i Ɛisu aked 
Yeɛqub d sebba n temlilit, iwakken ad mlilen daɣen i tikkelt nniḍen. 

     Ayagi d ayen nessen a leḥbab, d ayen neẓra ula d nukni di tmurt-nneɣ, mi ara ad yili yella 
lmeyyet akka di taddert, ad nwali dakken ttasen-d si lbeɛd iwakken ad ḥedṛen tamḍelt, akka 
tettili-d daɣen d sebba n temlilit iwakken ma yella llan watmaten ur nemlal ara acḥal d 
iseggasen, tinna a sen-tili d sebba iwakken ad mlilen wad meẓren. 

     Aya a leḥbab, nezwar-ed yakan deg-es mi d-nebda tadwilt , nenna-d d akken lmut d ayen 
yesduklen akk imdanen. Lmut tettawi ur tettextiṛi ara, ur teqqaṛ ara wagi yecbeḥ wagi berrik, 
wagi yesɛa wagi ur yesɛi ara, wagi meqqwer wagi mecṭuḥ.Tseɛdel akk imdanen. Nezmer ad 
nemxalaf deg waṭas n tlufa, nezmer ad nemxalaf deg waṭas n lecɣal, lameɛna di temsalt n 
lmut, neɛdel akk. Amdan yeffeɣ-d seg wakal am akken i t-id-neẓra yakan, i t-id-nenna yura 
deg Awal n Sidi Ṛebbi, ad yuɣal ɣer wakal. Ilul-ed s wulac ad yuɣal s wulac. D acu kan am 
akka yura daɣen deg yiwet n tseddaṛt di tektabt Ɛamus, deg ixf 4, taseddaṛt 12, anda yenna: 
Heggi iman-ik iwakken ad tqableḍ Ṛebbi-inek. Akka a leḥbab, heggit iman-nwen iwakken ad 
tqablem Ṛebbi-nwen. 

     Asmi i steqsan Lmasiḥ nnan-as tageldit igenwan anda tella? Melmi ara a d-tas? D acu i 
sen-yenna Lmasiḥ? Ur sen-yenni ara atan a d-tas deg useggas n flan, atan a d-tas ass mi ara ad 
tenger ddunit. Yenna-yasen tageldit igenwan attan ger-awen. Ayagi lmeɛna-s yebɣa a d-yini 
atan ger-awen, d netta i d tageldit n Sidi Ṛebbi, d netta i d-imetlen Ṛebbi dagi di ddunit. 
Lmeɛna-s win iwalan Lmasiḥ, iwala tagelda n igenwan, iwala Sidi Ṛebbi bab igenwan. D wigi 
i d imeslayen i d-yenna Lmasiḥ, d imeslayen isehlen, ur weɛṛit ara iwakken a ten-yefhem 
wemdan. D acu kan, d acu i nezmer ad nefham deg wayagi? Nezmer a d-nefhem belli ma 
yella tqebleḍ Lmasiḥ di tudert-ik, di tudert-im ass-agi, ḥṣu dakken tkecmeḍ tagelda n 
igenwan. Akka, tagelda n igenwan d tagi ad yilin d lǧennet. Lǧennet d acu i d lmeɛna-ines? 
Lǧennet d tudert di tilin n Sidi Ṛebbi Ɛlayen. Yeɛni ad tidireḍ ad tiliḍ aked Sidi Ṛebbi deg 
igenwan. D tagi i d lǧennet. 



     D acu, ma yella netbeɛ ayen i d-teqqaṛent ddiyanat ɣef wayen yeɛnan lǧennet d wayen 
yellan deg igenni, aya d ayen nniḍen. Axaṭer lǧennet ur yezmir yiwen a tt-id-yerbeḥ s 
lefɛayel-ines, ur yezmir yiwen a tt-id-yaɣ s wayen yesɛa, s cci-ines d wayen yekseb. Lameɛna, 
lǧennet-agi a leḥbab tettunefk-ed d tukci baṭel sɣur Sidi Ṛebbi. Ayagi tukci n Lmasiḥ ɣef 
umidag. D acu i d lmeɛna n wakka? S lmut n Lmasiḥ ɣef umidag i ixelṣen deg umkan-nneɣ 
ɣef ayen nexdem diri-t. D tagi i d leslak, d wagi i d leslak a leḥbab. D tagi i d yefka Sidi Ṛebbi 
d tifrat i weɣbel n ddnub di tudert-nneɣ, ddnub i ɣ-yeṛzan, ddnub i d-yewwin lmut n lebda. 

     A leḥbab, mi ara a d-nini Laṣel n Ddunit, neɣ taktabt-agi n Laṣel n Ddunit di Lɛahd Aqdim 
n Tektabt Iqedsen n Sidi Ṛebbi, yura-tt Musa. Musa, win itwasnen neɣ am akka i t-snen kra n 
lɣaci, sidna Musa. D netta i yuran Taktant-agi n Laṣel n Ddunit, d netta i ɣ-d-yeḥkan akka 
amek Sidi Ṛebbi yexleq ddunit d wamek daɣen Sidi Ṛebbi yexdem lewɛud d Ibṛahim, d Isḥaq 
aked Yeɛqub. Sidi Ṛebbi iweḥḥa-d Awal-is iwakken a t-id-inin a d-yeqqim i nukni ass-agi, 
yeqqim-ed d Taktabt iwakken a t-nissin, iwakken a t-neddem d lemtel s wayes ara ad neddu, s 
wayes ara ad nidir ula d nukni ass-agi. 

     Yis-neɣ a leḥbab Sidi Ṛebbi yezmer ad imeslay i ddunit, axaṭer nezmer ad nili d 
iqeddacen-is ula d nukni ass-agi. Sidi Ṛebbi yezmer a ɣ-isexdem, yezmer a ɣ-d-yefk ayen ad 
nefk i wiyaḍ. Sidi Ṛebbi d ameqwran, ur yesɛi tilisa, d netta i yettextiṛin, d netta i d-
yettweḥḥin, i d-yeqqaṛen Awal-is, iwakken iqeddacen-is, ixdimen-is, a t-ssiwḍen ɣer yal tama 
n ddunit, ɣer yal tamdint, ɣer yal tamurt. Ass-agi a leḥbab, nwala dakken Awal n Sidi Ṛebbi 
yebweḍ-ed ɣer tmurt-nneɣ, tamurt n leqbayel ɛzizen ɣlayen. Sidi Ṛebbi iwehha-d tamuɣli-ines 
iwakken tidett a d-tban, iwakken tafat a d-tecṛeq ɣef tmurt n leqbayel ɛzizen. 

     Ihi a leḥbab, am akka teḍra d Yeɛqub, am akka teḍra d iqeddacen imezwura n Sidi Ṛebbi, 
tezmer ad teḍru yid-wen daɣ kunwi. Axaṭer Sidi Ṛebbi ur yebɛid ara fell-awen, lameɛna atan 
zdat-nwen. Siwlet-as kan, mebla lxuf, mebla akukru. Axaṭer iḥemmel-ikwen, Sidi Ṛebbi d 
win yeččuṛen d leḥmala. Mačči d win akken a ɣ-d-iseḥfeḍ ddin, d win akken i ɣ-d-yesɣeṛ 
ddin, Ṛebbi nni ɣ-ttɛassan iwakken a ɣ-iɛaqeb iwakken a ɣ-iḍeggeṛ ɣer tmes, lameɛna Lmasiḥ 
isfehl-aɣ-d belli Sidi Ṛebbi d Babat-neɣ i yella. D win yeččuṛen d leḥmala, d win yebɣan a ɣ-
yefk tudert, d win yebɣan a ɣ-isellek, a ɣ-iseḥlu ulamma ma yella nettwaqṛeḥ ass-agi. Ma 
yella thelkeḍ, ma yella tettwaqeṛḥeḍ, ma yella tesɛiḍ kra n weɣbel, ssuter-as kan s yisem n 
Lmasiḥ, netta a d-isers afus-is fell-awen iwakken ad telhum ad teḥlum, daɣen ad tafem 
tazmert yelhan. 

     S imeslayen-agi, a kun-ǧǧeɣ di lehna n Lmasiḥ. A wen-fkeɣ ttiɛad i tedwilt i d-teddun. 
Ǧǧiɣ-kun di lehna d lxiṛ, bqaw ɛla xiṛ. 


